
RAQAMLI IQTISODIYOT SHAROITIDA INSON KAPITALINI RIVOJLANTIRISH: 

O‘ZBEKISTON TAJRIBASI VA MUAMMOLARI 
 
 

http://dx.doi.org/10.5281/zenodo.20707603 
 
 
 

Anotatsiya. Ushbu maqolada raqamli iqtisodiyot sharoitida inson kapitalining iqtisodiy o'sishga 
ta'siri, O‘zbekistonda raqamli transformatsiya jarayonlarining rivojlanish holati va inson kapitalini 
shakllantirish masalalari ko'rib chiqiladi. Maqolada resurslar asosidagi ko'rinish va dinamik 
qobiliyatlar nazariyasi metodologiyasidan foydalanilgan. Maqola natijalariga ko'ra, inson kapitaliga 
davlat investitsiyalari raqamli iqtisodiyot o'sishini ta'minlovchi asosiy omil hisoblanadi. 
O‘zbekiston misolida tahlil shuni ko'rsatadiki, 2023-yil oxiriga kelib internet foydalanuvchilari soni 
30 millionga yetgan bo'lib, aholi o'rtasida raqamli savodxonlikni oshirish, malakali kadrlar 
tayyorlash va raqamli infratuzilmani rivojlantirish davlat siyosatining ustuvor yo'nalishlariga 
aylanib bormoqda. 
Kalit so'zlar: inson kapitali, raqamli iqtisodiyot, raqamli transformatsiya, ta'lim, bandlik. 
 
Аннотация. В данной статье рассматривается влияние человеческого капитала на 
экономический рост в условиях цифровой экономики, текущее состояние процессов 
цифровой трансформации в Узбекистане, а также вопросы формирования человеческого 
капитала. В работе использована методология ресурсно-ориентированного подхода и теории 
динамических способностей. По результатам исследования установлено, что 
государственные инвестиции в человеческий капитал являются ключевым фактором 
обеспечения роста цифровой экономики. Анализ на примере Узбекистана показывает, что к 
концу 2023 года число пользователей интернета достигло 30 миллионов, а повышение 
цифровой грамотности населения, подготовка квалифицированных кадров и развитие 
цифровой инфраструктуры становятся приоритетными направлениями государственной 
политики. 
Ключевые слова: человеческий капитал, цифровая экономика, цифровая трансформация, 
образование, занятость. 
 
Abstract.This article examines the impact of human capital on economic growth in the context of 
the digital economy, the current state of digital transformation processes in Uzbekistan, and issues 
related to the development of human capital. The study employs the methodology of the resource-
based view and the dynamic capabilities theory. The findings indicate that public investment in 
human capital is a key factor in ensuring the growth of the digital economy. An analysis based on 

mailto:xurshid_zaripov@mamunedu.uz
mailto:gulirano_ruzmetova@mamunedu.uz
http://dx.doi.org/10.5281/zenodo.20707603

the case of Uzbekistan shows that by the end of 2023, the number of internet users had reached 30 
million, while improving digital literacy, training skilled personnel, and developing digital 
infrastructure are becoming priority areas of public policy. 
Keywords: human capital, digital economy, digital transformation, education, employment. 
 
KIRISH 

Zamonaviy iqtisodiyotda raqamli texnologiyalar tez sur'atlarda rivojlanib, inson 
faoliyatining barcha sohalarini qamrab olmoqda. Raqamli iqtisodiyot nafaqat ishlab chiqarish va 
xizmat ko'rsatish usullarini, balki mehnat bozorida talab qilinadigan ko'nikma va malakalar tarkibini 
ham tubdan o'zgartirmoqda. Bu sharoitda inson kapitali — ya'ni kishilarning bilim, ko'nikma va 
salohiyati — raqamli transformatsiyaning asosiy harakatlantiruvchi kuchi sifatida alohida ahamiyat 
kasb etadi. 

O'zbekistonda 2020-yilda qabul qilingan "Raqamli O'zbekiston – 2030" strategiyasi 
mamlakatni raqamli iqtisodiyotga o'tkazishning muhim yo'llanmasi bo'lib, unda inson kapitalini 
rivojlantirish ustuvor vazifalar sirasiga kiritilgan. Statistika agentligi ma'lumotlariga ko'ra, 2023-yil 
oxiriga kelib O'zbekistonda internet foydalanuvchilari soni taxminan 30 millionga yetdi, aholi 
orasida internetning kirib borishi esa 91 foizni tashkil etdi. Shunday bo'lsa-da, OTM 
bitiruvchilarining 59 foizi ish topmaganligi raqamli iqtisodiyot talablariga javob beruvchi kadrlar 
tayyorlash muammosi hamon dolzarb ekanligini ko'rsatmoqda. 

Mazkur maqolaning maqsadi uchta asosiy ilmiy manba tahlili asosida raqamli iqtisodiyot 
sharoitida inson kapitalining rolini o'rganish va O'zbekiston tajribasini baholashdan iborat. Maqola 
quyidagi savollarga javob beradi: raqamli iqtisodiyotda inson kapitalining qanday xususiyatlari 
ustuvor ahamiyat kasb etadi? Raqamli transformatsiya va korxona samaradorligi munosabatida 
inson kapitali qanday rol o'ynaydi? O'zbekistonda inson kapitalini raqamli iqtisodiyot talablariga 
moslashtirishda qanday muammolar mavjud? 
ADABIYOTLAR SHARHI VA METODLAR 
Inson kapitali nazariyasining asoslari Schultz, Becker va Lucas kabi iqtisodchilar tomonidan 
yaratilgan. Lucas inson kapitalini jamg'arish iqtisodiy o'sishning asosiy manbai ekanligini isbotlab, 
ta'lim va malaka oshirish investitsiyalarining uzoq muddatli samara berishi to'g'risida ilg'or 
nazariyalarni ishlab chiqqan. 

Tuguskina va boshqalar ning tadqiqotiga ko'ra, raqamli iqtisodiyot "raqamli texnologiyalar, 
mahsulot va xizmatlar asosida shakllangan jami ishlab chiqarish hajmining bir qismi" sifatida 
tavsiflanadi. R. Preston McAfee fikrini keltiradi: "Inson kapitali korporatsiyalar qiymatining 50 
foizini tashkil etadi. Biz inqilob narsalarga taalluqli deb o'ylaymiz, lekin aslida u odamlarga oid." 
Bu fikr inson kapitalining raqamli iqtisodiyotdagi markaziy o'rnini aniq ifodalaydi. 

Tranning tadqiqoti endogen o'sish nazariyasi asosida raqamli transformatsiya iqtisodiyotida 
inson kapitalining iqtisodiy o'sishga ta'sirini matematik model orqali isbotlaydi. Olim soliq 
siyosatining ikkita ta'sirini ajratib ko'rsatadi: birinchidan, soliqlar uy xo'jaliklarining daromadini 
kamaytirish orqali jismoniy kapitalni pasaytiradi; ikkinchidan, inson kapitaliga davlat sarmoyasini 
oshirish orqali mehnat unumdorligini yaxshilaydi va iqtisodiy o'sishni ta'minlaydi. 

Kampoowale va boshqalar Hindistonning kichik va o'rta korxonalari  misolida raqamli 
transformatsiya va korxona samaradorligi munosabatlarida inson kapitalining vositachilik rolini 
tadqiq etgan. Resurslar asosidagi ko'rinish va dinamik qobiliyatlar nazariyasi doirasida olib borilgan 
ushbu tadqiqot shuni ko'rsatdiki: raqamli imkoniyatlar va boshqaruv ko'magining raqamli 
transformatsiyaga ta'siri kuchliroq bo'lib, inson kapitali raqamli transformatsiya va korxona 
samaradorligi munosabatini to'liq vositachilik qiladi. 

Yuqoridagi tadqiqotlarni umumlashtirganda, uchta asosiy xulosa kelib chiqadi: inson 
kapitali raqamli iqtisodiyot o'sishining asosiy dvigatelidir; ta'lim va malaka oshirishga investitsiya 
qilish uzoq muddatli iqtisodiy o'sishni ta'minlaydi; raqamli transformatsiyaning korxona 
samaradorligiga ijobiy ta'siri ko'p jihatdan inson kapitalining rivojlanganlik darajasiga bog'liq. 

Ushbu tadqiqotda sifat tahlili metodologiyasidan foydalanildi. Tadqiqot uchta usulni 
birlashtiradi: 

Birinchidan, adabiyotlar tanqidiy tahlili: yuqorida ko'rsatilgan uchta ilmiy manba ning 
asosiy xulosalari, metodologiyasi va natijalarini qiyosiy o'rganish amalga oshirildi. 

Ikkinchidan, statistik ma'lumotlar tahlili: O'zbekiston Respublikasi Milliy statistika 
qo'mitasining rasmiy ma'lumotlari, Bandlik va kambag'allikni qisqartirish vazirligining yillik 
hisobotlari va Raqamli texnologiyalar vazirligi ma'lumotlari tahlil qilindi. Jumladan, internet 
foydalanuvchilari soni, OTM bitiruvchilarining bandlik darajasi va raqamli infratuzilma 
ko'rsatkichlari o'rganildi. 

Uchinchidan, qiyosiy tahlil: O'zbekiston raqamli iqtisodiyot ko'rsatkichlari xalqaro o'rtacha 
ko'rsatkichlar bilan taqqoslandi. Tadqiqot natijalarining ishonchliligini oshirish maqsadida rasmiy 
davlat hujjatlari, xususan, "Raqamli O'zbekiston – 2030" strategiyasi va "2022–2026-yillarda Yangi 
O'zbekistonni rivojlantirish strategiyasi" tahlilga tortildi. 
NATIJALAR VA MUHOKAMA 

O'zbekiston Respublikasi Milliy statistika qo'mitasining ma'lumotlariga ko'ra, raqamli 
infratuzilma sohasida sezilarli yutuqlarga erishildi. Quyidagi jadvalda asosiy ko'rsatkichlar 
keltirilgan: 

1-jadval 
O'zbekistonda raqamli infratuzilma ko'rsatkichlari27 

Ko'rsatkich           2021-yil 2023-yil 

Internet foydalanuvchilari soni 27,2 mln 30 mln 

Shundan: mobil internet 25,3 mln 26,5 mln 

Uyda internet ishlatuvchilar 
ulushi – 67% 

Mobil aloqa qamrovi 95% 99% 

Keng polosali mobil internet 54% 98% 
Jadvaldan ko'rinib turibdiki, O'zbekistonda raqamli infratuzilma jadal rivojlanmoqda. Biroq 

2024-yilning birinchi yarmida 10 va undan katta yoshdagi aholining o'z uyida internetdan 
foydalanayotganlar ulushi 79,2 foizga yetgan bo'lsa-da, raqamli savodxonlik darajasi hali ham etarli 
emas. Bu holat Tuguskina va boshqalar tomonidan ta'kidlangan muammodan — shaharlarda va 
qishloq hududlarida raqamli ko'rsatkichlar o'rtasidagi farqdan — kelib chiqadi. 

Raqamli iqtisodiyot sharoitida ta'lim tizimining raqamli iqtisodiyot talablariga 
moslashtirilishi muhim ahamiyat kasb etadi. Afsuski, joriy holatda sezilarli bo'shliqlar mavjud. 
Bandlik va kambag'allikni qisqartirish vazirining Qonunchilik palatasidagi axborotiga ko'ra, 2024-
yilda oliy o'quv yurtlari bitiruvchilarining 59 foizi ish topolgani yo'q. Bu ko'rsatkich O'zbekistonda 
ta'lim tizimi va mehnat bozori o'rtasidagi tizimiy nomuvofiqlikni yaqqol namoyon etadi. 

Tranning nazariy modeli shuni ko'rsatadiki, davlatning inson kapitaliga investitsiyasi 
mehnat samaradorligini oshirib, uzun muddatda iqtisodiy o'sishni ta'minlaydi. Agar soliq 
daromadlari oqilona taqsimlansa va ta'lim tizimi raqamli iqtisodiyot talablariga yo'naltirilsa, 
daromad ulushi hajmiga muvofiq foiz miqdorida iqtisodiy o'sish sur'ati oshishi mumkin. 
O'zbekiston misolida esa bu tamoyilning amaliyotga tatbiq etilishi hali qisman amalga 
oshirilmoqda. 

2-jadval. 
O'zbekistonda OTM bitiruvchilarining bandlik ko'rsatkichlari28 

Ko'rsatkich Ma'lumot 

2024-yil OTM bitiruvchilari soni 214 ming nafar 

 
27 O'zbekiston Respublikasi Milliy statistika qo'mitasi (stat.uz), Raqamli texnologiyalar vazirligi ma'lumotlari 
28 Bandlik va kambag'allikni qisqartirish vazirligi ma'lumotlari 

Ishga joylashganlar ulushi 41% (88 ming nafar) 

Hali ishsiz bitiruvchilar 59% (126 ming nafar) 

Bo'sh ish o'rinlari bilan mos keluvchilar 95 ming nafar 

2024-yilda ish bilan ta'minlash rejalashtirilgan 5 million kishi 
Kampoowale va boshqalarning Hindiston kichik va o'rta korxonalari bo'yicha empirik 

tadqiqoti bir qancha muhim xulosalarga olib keladi. Raqamli transformatsiya bevosita korxona 
samaradorligiga ijobiy ta'sir ko'rsatadi (β = 0,598, p < 0,05). Shu bilan birga, raqamli 
transformatsiya inson kapitaliga sezilarli darajada ijobiy ta'sir ko'rsatib, inson kapitali o'z navbatida 
korxona samaradorligiga musbat ta'sir qiladi (β = 0,202, p < 0,05). Eng muhimi, inson kapitali 
raqamli transformatsiya va korxona samaradorligi munosabatini vositachilik qiladi. 

Bu natijalar O'zbekiston uchun muhim amaliy ahamiyatga ega. Mahalliy kichik va o'rta 
korxonalar uchun raqamli transformatsiyani muvaffaqiyatli amalga oshirish avvalo inson kapitalini 
rivojlantirishga bog'liq. Raqamli ko'nikmalar, boshqaruv samaradorligi va tashkiliy madaniyat 
raqamli transformatsiyaga tayyorlik darajasini belgilab beradi. 

3-jadval 
O‘zbekistonda IT sohasi va umumiy mehnat bozori ish haqi taqqoslamasi29 

 
Mehnat bozori tahlili IT sohasidagi ish haqi tafovutini yaqqol ko‘rsatadi. IT tahlilchilar 

uchun taklif qilinayotgan o‘rtacha maksimal ish haqi 32,2 mln so’mni, dasturchilar uchun 23,4 mln 
so’mni tashkil etadi. Bu ko‘rsatkichlar 2024-yil yakunida respublika bo‘yicha qayd etilgan o‘rtacha 
ish haqi — 5,3 mln so’m bilan solishtirganda 4–6 barobar yuqori darajani anglatadi. Bunday keskin 
farq raqamli ko‘nikmalarga ega kadrlar uchun mehnat bozorida yuqori talab borligini va inson 
kapitaliga investitsiya qilishning bevosita daromad oshirishga olib kelishini isbotlaydi. Bu holat 
Tran (2024) ning nazariy modelini O‘zbekiston mehnat bozori misolida tasdiqlaydi: davlatning 
inson kapitaliga sarflagan investitsiyasi malakali kadrlar unumdorligini oshiradi va iqtisodiy 
o‘sishni ta‘minlaydi. 

Shu bilan birga, IT sohasi bandligi ham jadal o‘sib bormoqda. Raqamli texnologiyalar 
vazirligi ma‘lumotiga ko‘ra, O‘zbekistonda IT sohasida 100 mingdan ortiq kishi rasman band 
bo‘lib, IT bozori hajmi 1 milliard dollarga yaqinlashmoqda. Bundan tashqari, IT sohasida o‘zini 
o‘zi band qilgan frilanserlar soni 70 mingdan oshgan bo‘lib, ular 2022-yilda 11,8 million dollar 

 
29 Raqamli iqtisodiyot tadqiqotlari markazi, KPMG (2024); IT Park (2023) 

5,3

32,2

28,4

23,4

6,4

0 5 10 15 20 25 30 35

Umumiy o‘rtacha ish haqi

IT tahlilchilar

IT loyiha menejerlari

Dasturchilar o‘rtacha

IT autsorsing mutaxassislari

Miqdor (mln so’m)

Ko
‘rs

at
ki

ch



 
«MA’MUN SCIENCE» JURNALI  |  ЖУРНАЛ «MAMUN SCIENCE»  |  JOURNAL OF MAMUN SCIENCE                                                   №5 | 2026  

161 

daromad olgan — bu 2019-yilga nisbatan 7,4 barobar ko‘p ko‘rsatkich (IT Park, 2023). Mazkur 
raqamlar Kampoowale va boshqalar (2025) tadqiqotidagi xulosani — raqamli transformatsiyaning 
inson kapitaliga ijobiy ta‘sirini — O‘zbekiston misolida empirik tarzda qo‘llab-quvvatlaydi. 

Uchta manbaning xulosalari asosida O'zbekistonda raqamli iqtisodiyot sharoitida inson 
kapitalini rivojlantirishning quyidagi asosiy yo'nalishlari aniqlanadi: 
Ta'lim tizimini raqamli iqtisodiyot talablariga moslashtirish. Tranning nazariy modeli ta'lim sifatiga 
investitsiya qilish natijasida malakasiz ishchilarning samaradorligini oshirish orqali iqtisodiy 
o'sishni ta'minlash mumkinligini isbotlaydi. O'zbekistonda kadrlar tayyorlashda AKT 
yo'nalishlarining ulushini oshirish, dasturlash va ma'lumotlar tahlili bo'yicha kurslar sonini 
ko'paytirish zarur. 

Uzluksiz ta'lim tizimini rivojlantirish. Tuguskina va boshqala tomonidan keltirilgan R. 
Preston McAfee fikriga ko'ra: "Maktab yoki universitetda biron narsa o'rganib, keyin umr bo'yi 
shunday davom etish mumkin bo'lmaydi. Yangi ko'nikmalarni o'rganish, yangi texnologiyalardan 
foydalanish kerak bo'ladi. Bu uzluksiz jarayon bo'ladi." Bu tamoyilni O'zbekistonda amalga oshirish 
uchun kasb-malaka oshirish markazlari tarmog'ini kengaytirish va onlayn ta'lim platformalarini 
rivojlantirish zarur. 

Shahar va qishloq orasidagi raqamli tafovutni kamaytirish. 2023-yilda O'zbekistonda 10 
yoshdan katta aholining uyida internetdan foydalanishi 67 foizni tashkil etgan, ammo bu ko'rsatkich 
shahar va qishloq hududlarida sezilarli farqlanadi. Raqamli savodxonlikni kengaytirish dasturlari 
hududiy yondashuvni talab etadi. 
XULOSA 

Ushbu tadqiqot raqamli iqtisodiyot sharoitida inson kapitalining hal qiluvchi rolini uchta 
ilmiy manba va O'zbekiston milliy statistikasi asosida tahlil qildi. Asosiy xulosalar quyidagicha: 

Birinchidan, raqamli iqtisodiyotning barqaror rivojlanishi inson kapitaliga sarflangan 
investitsiyalar bilan bevosita bog'liq. Tran ning matematik modeli shuni isbotlaydiki, davlat soliq 
daromadlarini inson kapitalini rivojlantirishga yo'naltirish orqali uzoq muddatli iqtisodiy o'sishni 
ta'minlashi mumkin. Bu xulosa O'zbekiston uchun ham amal qiladi — ta'lim va malaka oshirishga 
qilingan davlat investitsiyalari raqamli iqtisodiyotda yangi qo'shilgan qiymat yaratuvchi ish 
o'rinlarini shakllantirishga xizmat qilishi kerak. 

Ikkinchidan, Kampoowale va boshqalarning empirik tadqiqoti raqamli transformatsiya va 
korxona samaradorligi munosabatini inson kapitalining to'liq vositachilik qilishini isbotlaydi. Bu 
O'zbekiston kichik va o'rta korxonalari uchun jiddiy amaliy xulosa beradi: raqamli texnologiyalarga 
sarmoya kiritish faqat xodimlarning raqamli ko'nikmalari etarli darajada rivojlanganda samarali 
bo'ladi. 

Uchinchidan, O'zbekistonda raqamli infratuzilma sohasida katta yutuqlarga erishilgan — 
internet foydalanuvchilari soni 2023-yilda 30 millionga yetib, mobil aloqa qamrovi 99 foizga 
ko'tarilgan. Biroq OTM bitiruvchilarining 59 foizining ishsizligi ta'lim tizimi va mehnat bozori 
o'rtasidagi nomuvofiqlikning hali ham mavjudligini ko'rsatadi. 

O'zbekistonda inson kapitalini raqamli iqtisodiyot talablariga moslashtirishning samarali 
yo'llarini belgilashda foydalanish mumkin. Kelajakdagi tadqiqotlar uchun O'zbekiston kichik va 
o'rta korxonalarida raqamli transformatsiya va inson kapitali munosabatlarini keng empirik 
ma'lumotlar asosida tadqiq etish tavsiya etiladi. 

